
ПӖРРЕМЕШ ЮРӐ
' -U *

Ҫӗршыв! Ҫӗршыв! Йёри-тавра 
Тёнче курнать пит аякка. 
Кашлать кӑлканлӑ аслӑ хирё— 
Кунти ҫӗршывӑн cap тумтирӗ. 
Пӗр тӑлӑх ҫул кӑна пёччен 
Таҫтан, таҫтан,—пит инҫетрен 
Тухса килет авкаланса,
Хӑй пуҫланни ҫинчен манса.
Ҫул хӗрринче пёр тунката 
Асилтерет тахҫан авал 
Асран ҫухалнӑ вӑхӑта...
Пытаннӑ пуль кунта, тен, ял 
Ват йӑмрасен сулхӑнӗнче.
Таҫти аваллӑхри йӑла,
Таҫти аваллӑхри тёнче 
Упранӑ пуль, тен, ҫав яла... 
Чӑвашӑн хурлӑ юррисем 
Куҫҫуль тумлатнӑ пуль хирте. 
(Анчах кив пурнӑҫ йӗрӗсем 
Таптанчёҫ ҫӗнӗ бмӗрте!) 
Чӑвашӑн савӑнӑҫӗ—туй!
Унта хаваслӑх, ташӑ, ҫуй... 
Чӑваш хавас, чӗнсен туя! 
Кӑпчанкӑ чӑпӑк, шур туя 
Тытатчӗ пулӗ асатте,
Курса хӗр туйён хӑватне, 
Хурӑнташсем те вӗрлесем,
Ялта хӗр туйӗ кӗрлесен,

Хбрлб хӑмачӑ тӑхӑнса 
Ҫӳренб пулб савӑнса.
Ем-ешбл тутӑрайбнчен 
Пӑхайнӑ пулб тахҫанччен 
Ват йӑмрасем те туй ҫине, 
Сирсе авзллӑх хуйхине, 
Хумханнӑ пулб ҫулҫӑпа 
Шблтбртетсе ҫупа-ҫупа.

w* *
Ҫбрле уй-хир кӑкри ҫинче 
Ӑташнӑ уйӑх ҫул шырать. 
Кӑлкаялӑ хир пуҫне чиксе, 
Темрен пытаннӑ пек ҫыврать 
Вӑраннӑ ҫӑлтӑр шӑхӑрса, 
Ҫап-ҫутӑ йёрб хӑварса 
Ҫбр ҫинелле персе анать. 
Нӳрелнё сывлӑш та канать. 
Пбр пысӑк ҫул таса хирпе 
Ыталанса ҫыврать, хёр пек.
Уй-хир каҫхи шӑп кбвбре... 
Сывларб ыйӑх хир ҫинче 
Темле ыр тблбксем сбнсе... 
Пӑхаттирсен йёнерӗсем,
Сбм вбрманти ҫын йбрбсем 
Ҫинчен калаҫ пуль уй-хире, 
Шуйттан патши хитре хбре 
Тамӑк ӑшне хупни ҫинчен... 
Унта йбрӳ те ахлату,
Унта сӳнет пур юрату,
Унта пуҫсем выртаҫ ҫынсен.. 

** *
Тблбксене салатӑр та, 
Пӑхсамӑр: мбн пур умӑрта?



Уй-хир, уй-хир, ыӗскер илтен? 
Таҫта, таҫга, пит инҫетре 
Мӗнле-ши пӑнчӑ курӑнать?
Пёр хулӑн сасӑ ҫуралать.
Етре пек вётӗ сас сапса 
Тапӑртатать пёр урхамах, 
Килсе ҫитет ак ман уммах! 
Урса кайнах-шим ку лаши, 
Урисемпе чавать ҫӗре, 
Вёҫесшён пек таҫти ҫӗре,
Ҫӳле ҫикет вЗл ытлашши! 
Аха!.. Йёнер ҫинче этем... 
Вылянчёҫ хӗҫён ҫуттисем. 
Пуҫра ун тимёр щелепке, 
Какри хупланнӑ тимӗрпе,
Ун ҫумӗнчех уххи, сӑнни... 
Ӑҫтан-ши ку? Маттур ҫынни?.. 
Ун умӗнче. кӗтмен ҫӗртен, 
Вуникё пуҫлӑ пёр ҫӗлен 
Ҫула пӳлсе, кулса выртать, 
Тискерленсе унтан ыйтать: 
„Керим, Керим! Тинех, аха... 
Тинех лекетӗн тамӑка!
Кала мана, ҫёр патшине:
Эс кам? Мёнле усал шуйттан? 
Каламасассйн чӑннине,
Эс хӑтӑлаймӑн ҫакӑнтан! 
Куратни эсӗ, ав, лере 
Ман тӗттӗм, сивё тӗнчере, 
Юнпа вёреҫҫё хурансем,
Шалҫа ҫинче ҫын пуҫӗсем?..“

Керим калать: „Хура Ҫӗлен, 
Ан мухтансам вилепелен... 
Пӗлес килет пулсан калам, 
Итле, ҫапла калавӑм ман:



Ку ҫёршывран инҫе-инҫе, 
Тусен хёвеллё хӳттинче 
Ларать, шап-шурӑскер, хула 
Халӑхсемпе тула-тула...
Чиркӳ хёресён тӑррисем 
Сыхлаҫҫё унӑн канӑҫне, 
Килыеҫ-ши, теҫҫё, тӑшмансем 
СӑнЗ йӑтса хула ҫине. •
Хула ҫкне мӑнаҫ кермен 
Пӑхать шёвёр тйррипеле.
Хура юн, эс, хура ҫёлен, 
Тивеймён ёмёр те пире! 
Ҫавкерменте пурпать маттур, 
Хӑй ҫёршывне савать сатур. 
Вал э.т— Керим йёкёт пулап, 
Ҫӗре усалсенчен сыхлап.

Пурнатчё манӑн ват аттем.. 
Иртейрёҫ уйӑхсем, ҫулсем 
Ҫӗршыв тӑрӑх шӑва-шӑва,
Ҫён йёр хӑварчёҫ ҫёршыва. 
Вилес чухне манэ аттем 
(Вӑл манӑн вилчё иртнё ҫул) 
Каларё: „Ёнтё сывӑ пул, 
Кунҫуллӑ пул, а эп сӳнем...

Сӳнетёп эп! Ҫуйсах сӳнем— 
Этем вилмешкён ҫуралать. 
Анчах та эс—Пулас этем, 
Вёҫме тёклетнё ик ҫунат. 
Ӳпкев-мён ҫук сана манран. 
Паян эп чӗрё, а ыран... 
Манран пехиллӗх... Эс юлан 
Ҫёре тытма, телей тупма! 
Анчах эс ҫамрӑк-ха. Ac пуҫ— 
Вӑл пурнӑҫри ҫут шурӑмиуҫ.



Ас-пуҫ пухас пулать. Тёнче 
Ларать, ачам, ӑс-пуҫ ҫинче“. 
Ҫапла каларё вӑл тата:
„Этем юнне, ӗҫне хакла. 
Чӑн-чӑн кирли вӑл пурнӑҫра— 
Асту, ачам, пулать пуҫра. 
Вилетбп эл... Ах, юлашки 
Сӑмахӑм ҫакӑ пулё-ши?..
Ак, ме, ачам, Телей уҫҫи!—
Пул эсё ун маттур хуҫи!“—

Ҫапла каларё те атте,
Эсрелё ҫитрё ун патне...
Атте мана- тем уҫҫине,
„Телей уҫҫийӗ* тенине, 
Тыттарчё лӑпкӑн ҫеҫ, куҫне 
Ёмӗрлёхех хупас чухне...
Вал вилчӗ те, анчах унне 
Ҫӳле ӑсатрӗҫ пуль чунне...
А эп... Эп вилӗп пиллёхсёр, 
Ҫампа та йышӑнмё теп ҫёр 
Ман айӑплӑ хура ӳте...
Мӗншӗн тетни? Ак эс итле:

Атте вилсен, ту айӗнче,
(Вӑл хуларан чылай инҫе)
Эп куртӑм пёр вӑрттӑн путвал. 
Паллах, вӑл пулнӑ пуль авал. 
Ун таврашне пӑхсан, куратӑн: 
Лутра йывӑҫ тӗмийёсем,
Ҫын йёрёсем, таканлӑ аттӑн 
Чулпа хӑйраннӑ кёлисем. 
Путвалӑн алӑкё ҫич хут— 
Мӗнле ҫынна-ши пысёк суд 
Хупайнӑ, тетёп эп, кунта?
А эп—Керим! Мёнле суда



Пӑхатӑп эпӗ?—тетӗп хам.— 
Мӗн пур унта?—Уҫса пӑхам! 
Чугунлӑ алӑк ҫумӗнче 
Ҫёр пӑтлӑ уҫӑ—ах, тёнче! 
Мёнпе уҫас-ши? Ак аттен 
Телей уҫҫи уҫайё тен!

Ӑна эп уҫрӑм та, шалтан 
Сӑнчӑр чӑлтлатрё те мӑлтан 
Кӑвак сухаллӑ ват старик 
Килсе тухайрё ман умма- 
Ӳт-тир ҫӳҫенчё. Вӑйлӑ шик 
Сасартӑк хупрӗ куҫӑма.
Куҫа уҫсан, пӑхап ҫӳле:
Хӑрушӑ ҫил ӳле-ӳле 
Анайрё те старик умне,
Йӑтса хӑпартрё тӳпене.
Старик сас пачё тӳперен: 
„Сыхлан ман алӑ лекесрен! 
Темсем курас куну сан пур! 
Эп—пусмӑрсен патши—Хӗнхур!

Ҫапла эп тартрӑм Хӗнхура. 
Вара ман пӗчёк ҫёршывра 
Ӑнмарё пурнӑҫ. Выҫлӑх ҫул 
Асап кӑтартрё халӑха.
Тӑпра та ҫулҫӑ, хытӑ чул 
Этем кӑшлатчӗ, выҫлӑха 
Асапланса ҫёнес тесе.
Асап шуратрӗ-ҫке тёсе...

Пурнатчӗ ман аккам. Хитре. 
Хёвел вылятчё ун питре. 
Аришчё ячё ун. Маттур.
Анчах ӑна вӑрларӗ мур.
Пёрре ҫурт умёнчи садран



Аккам ҫухалчӗ ӑнсӑртран. 
Ҫынсем каларёҫ: „Ҫил-тӑвӑл 
Айне пулман-ши, мёскӗн, вӑл?“ 
Хула ҫине пёрре чӑнах 
Килсе, тет, тухнӑ тӑвӑлах.
Анчах эп ҫукчё-ҫке килте... 
Ҫилсем иртсен, таҫта ҫӳлте 
Ариш сасси те пулчӗ, тет... 
Нумай каларӑм-ҫке, ҫитет!
Халь эп мёнпур ҫут тӗнчери 
Телейшӗн ҫуннӑ чёресем 
Мӗн ыйтнине, мён кётнине,
Пике хёре—чёре вутне 
Тупма каятӑп!»

Хай ҫӗлен
Керим ҫапла тенипелен 
Пёрре лӑхлатрё те кулса,
Хайхи Хёнхур иатша пулса 
Ҫывхарчӗ, вилӗм пек, тискер, 
Шуйттанпала тӑванлӑскер. 
Хӑрлатрё вӑл: „Аха... Эс-им?1 
Чётретӗн-и, вӑйсӑр Керим?1'

Керим вӑранчё ӑйхӑран... 
Шупкалчӗ уйӑх тӳпере.
Саланчё ҫӑлтӑрсен вӑййи.
Каяс ҫулсен умне уҫса,
Тётреллӗ сӗмлёх сирӗлет.
Кӑлкан хумханчӗ вӑранса...
Тӳпе хӑмач пек хёрелет...

ИККӖМӖШ ЮРӐ

Пӗр юланут мӑн ҫулпала 
Хыт кустарать. Вӑл кам? Палла! 
Керим! Керим!.. Чӑнах та ҫав. 
(Ҫапла пуҫлангӑр-ха калав).



Керим юрлать хӑй пынӑ май: 
„Ҫулсем пит вӑрӑм-ҫке, ай-хай!. 
Саркун, Саркун ҫӗршывёнче 
Выртать канса хёвел хёрё.
Ун сӑнёнче кулса вылять 
Хёвел ҫинчи хитре тёрё.
Ели иккен ун чаплӑ ят.
Ӑна качча илесчё май.
Унпа куна тӑсасчё ман!“

Пырать-пырать маттур Керим, 
Ун шухӑш пысӑк ҫавтери.
Лаша утти, лаша ҫилхи—
Ҫунан кӑварӑн вут чӗлхи.

Мёскер-ха вӑл инҫе инҫе,
Ҫеҫен уй-хирён хёрринче 
Кӑварланса ҫунать! Анчах 
Кӑвак тётёмӗ ҫук дачах... 
Керим тӑрать ак тӗлёнсе. 
Шӑпах та шай ун тӗлёнче 
Кӑвар ҫунса кёлленё тен1 
Мёскер! Хастарлӑ ҫын—Керим 
Кӑварсенчен ҫеҫ хӑрё-им?
Утне хистерё те пёрре,
Тӑр-тӑр чӗтретрӗ вӑл ҫёре.
Эх, вёҫрӗ вӑл сиккипелен 
Тӗмескесем, варсем ҫинчен.

Анчах та вӑл кӑвар та мар, 
Чим-чим, тинкеререх пӑхар: 
Хӗвел ҫинче ҫуна-ҫуна 
Ахах вӑрман кашлать ӑна.
Ахах вӑрман, ахах вӑрман!
Ӑна хальччен этем курман. 
Вӑрманӑн тикёс хӗррипе



Кӑнтӑр лӗп ҫилӗ вӗрнипе 
ч . Ҫап-ҫутӑ тенкӗ—ҫулҫине

Вӑрман тӑкать те ҫул ҫине 
Ахах пирне сарать ҫӗре, •
Те илёртесшён юмахри 
Ҫич тинӗс хёрринчи хёре?..
Анчах мӗнле вӑрмаи варри! 
Шалтан-шала, вӑрман ӑшне,

• Ун акӑш-макӑш чӑтлӑхне 
Сукмак илсе кёрет хуллен.
Хуть ир, хуть каҫ—кунта куллен 
Чёрченкё кайӑксен юрри.
Кунта пусмасть пӗлёт ури— 
Куҫса ҫӳрен хура мӗлке.
Кунта хуткупӑс—йӗс чӗлхе 
Хӑй тёллёнех вёҫсе вылять, 
Кунта араб юмахбсем,
Чи хаклисем, илемлисем 
Юрӑсемпе пӗрле вёҫеҫҫӗ. 

ТОчах—аваллӑх кучченеҫӗ 
Такмакланать кунта хӑех.
Кунта юмахҫЗ пӗр хӗр ҫех—
Пур тёнчиие хӑть шырасан та 
Ун пеккинё тупма пулмасть. 
Илемлӗ хёрӗ—Шехеразада 
Юмах калать пин те пӗр каҫ. 
Ҫунат ҫупса та, шӑхӑрса та 
Пин-пин саркайӑксем юрлаҫ. 
Кунта черкке пек чечексем 
Илем кӳрсе ӳссе лараҫ,
Ачаш кӑна ҫилсем килсен 
Ҫил майӑн лӑпкӑн пуҫ таяҫ.

Ӑҫта Керим? Вӑл, ав, пырать, 
Куҫёсемпе теме шырать. 
Сукмакпала шала кёрет.



Шалта ҫут кӳлӗ хӑй ҫине 
Тӗлёнмелле ҫёршыв сӑнне 
Ҫут тӗкёр майлӑ ӳкерет.
Ун умӗнче шап-шур кермен. 
Кермен тӑрри—мерчен хёреҫ. 
Керим чарнать ак тёлёнсе. 
Инҫе те мар, ун умӗнче, 
Ларать кермен, шап-шурӑскер, 
Патша керменӗнчен чипер. 
Йёри-тавра ахах карта,
Унта ларать ҫӑвар карса 
Ҫёр ӑмӑрткайӑк. Пӗр хӑлаҫ 
Мёлкисене ҫӗре сараҫ.
Кӳлли енне тухма хапха, 
Хапхи те хаклӑ пуль хакпа, 
Эреш-мерещлӗ чӗнтёрпе,—
Ун пек хапха ҫук Чӗмпӗрте. 
Ун ик енче-ик арӑслан.
Керим тӑмарӗ шутласа,
Хастар хистерӗ те, лаша 
Тапса ҫеҫ сикрё ухӑ пек,
Вӑл кӗчё хапхаран ҫил пек.
Ик тискер кайӑк, Кериме 
Ёлкёреймерёҫ вӗлерме.
Керим йӗнер ҫинчен анса, 
Шикленнё хыҫҫӑн кӑшт канса 
Тӑрать ак алӑк умӗнче. 
Алакӗсем йӑлт кӗленче!
Керим шап шур пусма ҫинчен 
Шӑкӑрт-шӑкӑрт пусса иртсен, 
Пёр ҫитмӗл ҫичё алӑк харӑс 
ЧЗри-чари уҫӑлса карёҫ.
Ах, турӑ! Ҫурчё. ӑшёнче 
Тэтах та кӑмӑл ӑшӑнчё.
Пӗр хӗрёх кантӑкран кӗрсе 
Хӗвел ури вилять ҫӗрте.



Урайӗ ун—алмаз. Маччи... 
(Шалтах хытайрё ку ачи!) 
Маччи ун кӗмӗл. Шур стена 
Йӑтса ларать ҫав маччана. 
Ҫӑлтӑр пек ҫут ҫуртасене 
Ҫакса ҫутатнӑ пӳлёме.
Керимӑн умӗнче яри 
Хускалчё алӑк. Хёр ури 
Ҫӳхе чаршавё вигёрех 
Курнать ачашшӑн та хитрен.

— Салам алликём, сарӑ хёр!— 
Тесе пуҫ тайрё те Керим,
— Иртсем, ыр ҫыннӑм!—терӗ х 
Арӑслансем тивмерёҫ-им?..

Курман-илтмен ҫынпа ӑҫтан 
Хӑйса калаҫтӑр хёр? Элле 
Ку ҫын ҫёршывӗ Аҫтӑрхан... 
Ӑна ӑҫган-ха пёлмелле?
Анчах хӗр кӑмӑлё ҫемҫе.
Татса илсен пӗр ҫимёҫе 
Икке пайлассӑн туйӑнать,
Турра шёкёр-ха. Ӗҫ ӑнать... 
Керим хӗре ытараймасть, 
Чёркуҫланмасӑр чӑтаймасть, 
Хуллен кӑна пуҫне пёкет,
Тэтах тем каласса кӗтет.
Ҫапах пике сас кӑлармарӗ,
Хӑй шӑллӗне вӑл паллаймарё. 
Самант:—Керим, шӑллӑм, тесе, 
Сас пачӗ вӑл хӗпӗртесе.
Вӑл ыталарё тӑванне,
Юхтарчӗ ӑшӑ куҫҫульне.



Ҫапла тёлпулчёҫ ик тӑван... 
Анчах пёр-икё минутран 
Вӑрман кашларӗ те, пӳрте 
Кёрсе те тӑчӗ пёр этем.
Ҫапла пуҫларё сӑмахне:
— Ай-хай, кунта этем шӑрши, 
Ыр кӑмӑлпа вӑл килнё-ши?
Ыр кӑмӑлпа пулсан — ыталӑп, 
Усал пулсан — хыпса ҫӑтатӑп. 
Ариш калать упӑшкине:
— Куратӑн эсё кёрӳшне.
Хӑна тӑвар та.,, вӑл васкать, 
Инҫе ҫула тухса каять.

* **

Янрарӗҫ музӑксем хитрен. 
Элем-селем шур чул кермен 
Мӑнкӑмӑлпа кёрлерё те,
Тёкёр пек кӳлё хӑй ҫине 
Ирхи сӑна ӳкерчё те,
Керим ҫёклерё черккине,
Керим ҫаптарчӗ сӑмахне:

— Ҫак ҫут патшан ыркӑмӑлне 
Ҫёклетӗп эпб черккёре —
Тавсси мӗнпур кёрекёре!
Кунта эп пултӑм-ҫке хӑна— 
Акка, ырсунтӑн эс мана. 
Ӑмӑрткайӑк патши — йысна,
Эп туйрӑм, куртӑм сан чысна. 
Тёнче—этемшён ыр тивлет: 
Хӑшне вӑл вилём е суран,
Е пысӑк хурлӑхсем пиллет,
Е ырлӑхсем шӑп мӑй таран! 
Сӑйлантӑм эп шӑп ик эрне.
Ман ёнтё халь тёнче хӗрне



Кайма та вӑхӑт пуль — каям. 
Итле, йыснаҫӑм, эп калам:
Эс ик ҫул ҫурӑ ҫӳресе 
Саркун ҫёршывёнчи хёре 
Ҫук, вӑрлаймарӑн ху валли — 
Ятне пёлетён пуль: Ели...
Пёр кун иртет — кётни патне 
Эпир тӑватпӑр пёр утас. 
Ҫап-ҫамрӑк ёмёр хӑватне 
Мёнле пёччен сая ярас?
Илетёп эп ӑна качча1 
Пёлместёп эп, тен, тип шалҫа 
Тӑрне те тирёҫ пуҫӑма,
Анчах эп хатёр ҫапӑҫма!—

Черкке тёпне Керим пушатрё, 
Йёнерлесе утне тӑратрё... 
Пилёкёнчи пиҫиххине,
Хӑй ҫуралсанах ҫыхнине,
Кашта ҫиве ҫакса хӑварчӗ,
Пуҫне тайса сӑмах ҫаптарчӗ:
— Вилес пулсан: тӑхам виҫ кун 
Ҫёре тумлатё хёрлё юн.
Акка, йысна, мана ан манӑр... 
Вара ман йёр тӑрӑх тапранӑр, 
Сывпул, йысна! Акка, сыв пул1 
Ан макӑр эс, куҫҫульсёр юл.

Мерчен куҫҫуль куҫсем ҫине 
Тётре ан картӑр нихӑҫан.
Чёрем! Телей чӳречнне 
Эпир тупатпӑр шырасан.
Атя, хӑватлӑ урхамахӑм,
Ман ёмётсен ҫулне йёрле,
Эп ёмёте инҫе пӑрахрӑм,
Анчах унта ман ҫитмелле!—



ВИҪҪӖМӖШ ЮРӐ

Ларать шап-шурӑ ҫурт хирте 
(Ун пек хиреем сайра пирте). 
Ӳсеҫҫӗ ҫӳллё йывӑҫсем 
Пӳрт умёнче ретпе лзрса. 
Чёвёлтетеҫ саркайӑксем 
Ҫанталӑка илем парсаГ 
Пӳрте яр уҫӑ кантйкран 
Садсен шӑрши кӗрет ялан. 
Хитре садсенён хушшипе 
Чипер шур акӑш уттипе 
Ҫӳррт матгур хёр — хура куҫ. 
Хёвел, телей те шурӑмпуҫ 
Ҫуралнӑ тейён ун валли. 
Саркун патши-ҫке ку — Ели. 
Кунта выртаҫ can cap сӑртсем, 
Ҫамкисене хӗвел хёртсе 
Ҫилпе ярать тура-тура.
Хир качаки — тӑват ура 
Тӑрӑс-тӑрӑс сиксе ҫӳрет, 
Хирти шӑрчӑк сӳре сӳрет. 
Тӳпен йӑваш ытамёнче 
Канса пурнать кунти тёнче. 
Сӑрт ҫумёпе иртет сукмак, 
Унта ҫын йӗрё те ҫук няк, 
Анчах ку мӗн-ха?! Мён ури 
Хире хускатнӑ ҫав тери? 
Хуран пек шӑтӑксем алтса 
Кунтан халь иртнё пуль лаша.

Керим анать йӗнер ҫинчен. 
Пӳрте пӑхать чӳречинчен:
Ура чёрни ҫинче утса 
Керим кёрет пӳрте. Курать: 
Ҫемҫе тӳшек ӑшне путса



Шур акйш пек пике ҫыврать. 
Шур кӑпӑк пек минтерёсем, 
Эрешлё тёрё— хёррисем.

Мерчен куҫ — ҫӗрё пӳрнинче, 
Питрен пӑхсан— куҫ йӑмӑхать. 
Тӗлёнмелле иккен тӗнче—
Мӗнле хитре сӑн ҫуратать!

Ҫыврать маттур хӗр... Чёрере 
Кам, кам упрамб вӑл хбрё?
Ун пек хитре сӑна хальччен 
Тупайман эс халлапсенче.

Йӑвашшӑн хупнӑ вӑл куҫне, 
Ҫӳҫпе витсе хулёсене.
Ачаш кӑкри сывлать хуллен,
Нар пек чёри тапать ҫемҫен.

Маччаранах ҫӳхе чаршав,
Кунта кёмест сас-чӗвӗ, шав. 
Илемлӗ пӳлӗм 'шӑп кӑна,
Хёр умёнче тӑрать хӑна...

Пикен илемлӗ аллине 
Керим ҫыхса хурать, унтан 
Ярса илет саламатне,
Ҫапма тӑрать вӑл вӑйпалан.

Пике татмасть-ха ӑйхике,
Анчах Керим май хайхине 
Ҫапать пёрре шӑп кӑкӑртан. 
Чим, чим, Керим, мӗн хӑтланан!? 
Вӑраннӑ хёр тӑрать сиксе,
Калать куҫҫулёпе йӗрсе:
»Ан хёнесем. Кёҫӗн пулсан,

2. Телей уҫҫи

Сана эп шӑллӑм тейёттӗм. 
Хампа пёр тантӑтах пулсан, 
Сана эп мӑшӑр тейёттём...“ 
Ҫӗре ӳкет хыт саламат.
Керим юпа пек кӑн хытать.

Шхса тӑрать хёр умёнче 
Вӑтаннӑ пек пуҫне чиксе. 
Аннах та ку мёскер, мёскер, 
Ытла хӑрушӑ та тискер?
Ун умёнче — сакайёнче,
Юнпа варланнӑ пир ҫинче 
Тем айӑп тупнӑ йӗкётсен 
Выртаҫ хевтесӗр пуҫӗсем. 
Тӑхӑрвун тӑхӑр пуҫ унта. 
Хӑҫан, тата мӗнле суда 
Кёрейнӗ турӑ ҫыннисем?
Ӑҫта выртаҫ-ши уххисем 
Кунти маттур салтакӗсен?..
— Эй, урхамахӑм, ан кӗҫен! 
Керим халех тухать.—Хёре 
Йӑтса тӑратрё вӑл ҫёре...

$ **
Ели калать: „Вӑрҫӑ ҫынни!
Эс пултӑн пулӗ тур ҫырни. 
Тӑхӑрвун тӑхӑр ҫын ури 
Ҫул хыврё ман пата юри 
Мана качча илесшён ҫеҫ.
Кур, вӑл пуҫсем выртаҫҫӗвеҫ! 
Эс — кёрешме ҫуралнӑ ҫын. 
Сана саватӑп эп, Керим!
,Сад пахчинче, ай, улма.
Атя, савни, пайлама.
Ҫурри сана, ҫурри мана — 
Чунӑм савни, сав мана!“



Керим чуптурё cap хӗре,
Ҫапла пӗрлешрёҫ ик чёре.

Пёр ут ҫине утланчӗҫ иккӗн, 
Вёсем кустарчёҫ хыттӑн, хыттӑн. 
Лаши вӗҫет пуҫне ухса...
Керим ҫине пуҫне хурса 
Ели канать, Ели ҫыврать, 
Темтепӗр тӗлӗксем курать.. 
Сасартӑк кай енчен пёр сас 
Килсе те ҫитрӗ. Мӗн тӑвас? 
„Тӑхта! Тӑхта1“ — тесе такам 
Пёр кӑшкӑрать. Чугун такан 
Ҫёре тапни те илтёнет.
Вӑл камӑн учё пёрхёнет?
ВЗл кам ҫапла хыт кӑшкӑрать?! 
Ели вӑранчё. Вӑл курать:
Хирсем, варсем, сём вӑрмансем, 
Ахах пек ҫутӑ шыв-шурсем... 
Керим ҫилленчӗ, аттипе 
Утне каллех хистерё те 
Таиса ҫеҫ сикрӗ вичкён ут, 
Ҫилхи ҫӗкленчё тепӗр хут.
Ӑҫти ҫӑва шӑтӑкӗнчен 
Килсе вӑл тухрё пӗр пёччен.
Элле этем, элле шуйтан!
Тарсан та хӑтӑлмӑн унтан! 
„Тӑхта!" тесе хӑй кӑшкӑрать, 
Пуҫ тӑрринче хӗҫ вылятать. 
„Усал Хёнхур ..“ — тесе кӑна 
Керим каларё те, ӑна 
Хуса та ҫитрӗ хай Хӗнхур:
„Ну, хӗҫ айне пуҫна эс хур!..“ — 
Тесе вӑл сулчӗ те хёҫне,
Керим йӑванчӗ ҫёр ҫине...



Ели — ҫӑханӑн аллинче.
Ӑна хӑйпе пӗрле илсе 
Хёнхур вӗҫтерчӗ каялла,
Элле хире, элле яла...
Ӑна курмарёҫ ман куҫсем, 
Ҫапла иртейрёҫ ку ёҫсем...
Ели юхтарнӑ куҫҫуле 
Ҫилсем шӑлайрёҫ пит ҫинчен. 
Керим — пӗр ҫылӑхсӑр виле 
Хире юлайрӗ пӗр пёччен...

Тинкеререх итлер, пӑхар: 
Мёнле сассем? Мёнле ҫӑвар? 
Пӗр ӑмӑрткайӑк тӳпере,
Пӑхать таҫти-таҫти ҫӗре.
Сисет пуль юнӑн шӑршине, 
Ҫунаттипе уй-хир ҫине 
пСыв пул“ — тесе сула-сула 
Вӗҫсе вӑл кайрё каялла...
Керим выртать ҫул хёрринче, 
Юнпа хёрелнё чул ҫинче.
Лаши пӑхса тӑрать ӑна, 
Кӗмест-ши, тет пулас, тӑна. 
Шуса иртеҫ шур пёлётсем. 
Пирёштисен ҫуначёсем 
Унта курнаҫҫё шуралса,
Часах каяҫҫӗ ҫухалса...
Керим ҫыврать... Ун тӑлӑх пуҫ 
Кётет пулас ҫут шурӑмпуҫ, 
Пӑхса выртать тӳпе ҫине...
Ҫак самантра хӗвел питне 
Хупларӗ ӑмӑрткайӑкё,
Вӗҫсе те анчё ҫӗр ҫине.



* **

Керим ҫӗклерӗ те пуҫне,
Вӑрах, тет, ҫывӑрнӑ хӑйне.
— Эс йӑнӑшатӑн ҫав, Керим, ? 
Хӑвна эс каннӑ терӗн-им?
Сана вӗлернёччё такам.
Вара сана шырарӑм хам.
Чӗрё Шывпа сёрсе кӑна 
Каллех ҫын турӑм эп сана,— 
Ҫапла калать йысни ӑна.
Юнпа хёрелнё чул ҫинчен 
Тӗреклён, хӑвЗрт ҫӗкленсен 
Пурне те пёлчё яш Керим.
Асне илейчӗ вӑл Ели 
Пуҫне хурса ҫывЗрнине,
Усал Хӗнхур ҫывхарнине... 
„Йысна, эс ватӑ. Эс пёлен, 
Юратура пулать ҫӗлен,
Юратура пулать кӑвар,
А хёр тени ялан тавар,
Вӑйли вӑрлать вӑйсӑрринчен. 
Курманччё эпё ҫёр ҫинче 
Ели пек ыра хӗрсене...
Ман пуҫ йӑванчӗ ҫёр ҫине, 
Каятӑн пурпёр эп тепре— 
Вӑрлатӑпах патша-хёре!
Шик ҫук ман халь. Хура элчель 
Хёҫне ҫёклетёр — эп вилем... 
Кӗрешӳпе пёрле — хёвел, 
Кёрешӳпе пӗрле — илем! 
Паллах, мана тепре чёртеймӗ 
Ни чёрӗ шыв, ни эс, йысна.
Пуҫ хунисемшён эп ҫёкленёп, 
Вӗсем чёнеҫҫё тавӑрма. 
Кёрешӳре пуҫа хурам!

Хама чикме ыйтмастӑп храм. 
Фараонсен масарёсем 
Таса хиртен начар вёсем!
Тӳшек ҫинче вилес те мар... 
Ман юн вёри, сикет тымар! 
Иысна, эс таврЗн халь киле, 
Текех пулмастӑп эп виде.
Акка ан хуйхӑртӑр,— кала, 
Керим килет, те, туйпала!
Сыв пул, йысна! Лаша чёнет, 
Епле вӑл хытӑ кёҫенет!
Кӗҫен, лашам! Атя, каяр... 
Тӑшман—-вӑйли, эпир — хаяр“.

*  *
*

Ӑҫта-ши пирӗн чӗресен 
Юратупа ҫунан пӑнчи?
Эй, Емёр, эс юратнисен 
Чӗриеене халех ан ҫи! 
Сывах-ши-ха садсен хӳтти, 
Хитре сукмак, Ели утти?..

Пӗр тӑлЗх хирён варринче, 
Ем-ешӗл садЗн айӗнче,
Ҫаплах ларать-ха шурӑ ҫурт. 
Эпир кунта ак тепёр хут! 
Чӳречесем те яр уҫах.
Тахҫан пбрре унта хусах 
Вӗрин чуптунӑ Елие...

Садра пиҫет хитре чие...
Тин тухнӑ уйӑхб тата 
Илем кӳрет кунти сада. 
Шӑпчӑк, сасне чара-чара, 
Юрла пуҫларё пахчара.
Пахча тавра шур чул карта.



Хӑйсен айне мӗлке сарса 
Лараҫҫё урттӑш йӑвӑҫсем.
Анчах ҫак хушӑра таҫтан 
*Утпа ак ҫитрӗ пӗр этем.
Йӗнер ҫинчен сиксе ансан,
Пахча картин юпи ҫумне 
Кайса кӑкарчӗ вӑл утне.
Пытанчё шӑпчӑк. Урттӑшсем:
„Чим, чимӗр, терёҫ, тантӑшсеы,
Ку ҫын палланӑ ҫын мар-и?“

Ҫут кантӑк уҫӑлчӗ яри.
Вӑл ҫын тӑнларё, ку пӳртре 
Пулса курман ҫын пек чеен,
Е ак халь-халь усал етре 
Пырса тивес пек чӗринчен.
Итлерӗ вӑл, стена ҫумне 
Хурса, шикленнӗ пек, пуҫне.
Пӳртре такам сывлать пёччен.
Яш ҫын пёччен сасса илтсен,
Сиксе кёрет чӳречерен...
Ӑйхи саланчё пёр чӗрен.
„Ели, эс-и ку? Эп — КеримЕ 
„Керим!.. Ӑҫтан эс?.. Кил часрах!“— 
Чӗри ҫемҫелчё те хӗрин 
Пӗрремӗш тутлӑ ытамрах...
Садра, улмалӑх айёнче,
Лараҫҫё иккён, калаҫаҫ,
Шӑпланнӑ ҫёр кӑкри ҫинче 
Сывлӑм сапса выртать лёп каҫ.._.

Ели калать: „Хёнхур патшан 
Лаши пит вӑйлӑ,—-эсӗ шан.
А сан лашу — начар йӑхран*.
Керим калать: „Аҫтан, Ели,
Туцас ман вӑйлӑ урхамах?



Каллех усал Хёнхур вили 
Пулас килмест— памастӑн мах! 
Ели калать: „Хбнхур патши 
Ҫӳрет ҫын юнё шыраса...
Мана ямасть вӑл ҫак пӳргрен. 
Ун хӑйён арӑмӗ, пӗлен,
Пӗрре ҫеҫ мар — нумай, нумай. 
Мана та арӑмё тума-и 
Илсе каясшӑн вӑл. Ӑна,
Паллах, каламё вӑл мана.
Керим, эпир пёрле тарсан 
Телей тупаймӑпӑр, усал 
Хёнхур ҫитейё пур тёле 
Хуть кӑнтӑрла, хуть сӗм ҫӗрле.. 
Анчах ан парӑн чёрӗлле1 
Малтан эс туп лаша. Ытти 
Нимех те мар. Ҫут тёнчере, 
Ҫынсем ҫитсе ӳкмен ҫӗрте,
Пур вутлӑ тинёсён утги,
Унта пурнать, тет, авалтан 
Тухатмӑш карчӑк. Ҫавӑнтан 
Хёнхур вӑрланӑ лашине,
Анчах лашин пёр урине 
Ҫав карчӑк, вутлӑ тинӗсри, 
■Ҫӑлса юлайнӑ-мӗн юри ...
Керим, кай эс те ҫавӑнта,
Лаша илсе кил эс унтан...“
Сём ҫӗрлеччен ҫак икё чун 
Калаҫрӗҫ лӑпкӑн тем ҫинчен. 
Ҫӑлтӑр хӳри — шёвелнӗ юн 
Ҫӗре тумларё тӳперен.

Шурӑмпуҫпе шуралчё ҫӗр.
Хӑй савнине ӑсатрӗ хӗр,
Ӑсатрё хёр хӑй савнине...
Курса ҫеҫ юлтӑм ун лаши



Тапса сиксе ҫӗр чавнине.
Керим ӑҫта ҫул тытрё-ши?

ТӐВАТТӐМӖШ ЮРА✓
Хумсем сикеҫҫё ҫырана, 
Каясшӑн темён шырама...
Кунта пытаннӑ пёр утрав. 
Ҫитмест кунта вӑрҫи, йыхрав... 
Килмен, тет, ҫакӑ тинёсе 
Орфей карапё те и шее... 
Хӳреллё ҫӑлтӑр та каҫпа 
Хӑрать унтан вӗҫсе каҫма. 
Таварӗпе пуян купса 
Кунта ҫитмен иккен нихҫан. 
Шуйттансене вилме сунса, 
Чиркӳ кунта ҫапман, тет, чан... 
Ку тинёсре тулли шуйттан! 
Хӑшпёр чухне тӑсать шывран 
Аллисене шуйттан ҫури — 
Пёччен утравӑн тёп чури. 
Хӑшин алли, хӑшин ури 
Тинӗс ҫине тухса тулать, 
Шуйттанлӑ тинёсё кулать. 
Утрав та тинӗс — пёр канаш. 
Пӗр-пёринпе ялан йӑваш 
Вёсем пурнаҫҫё, асанне 
Юратнӑ пек асаттене...
Никам утравӑн канӑҫне 
Пусмӑрлама килме хӑйман.

Тӑхта! Тӑхта! Мёнле такан 
Тапса чётретрё ҫырана?!
Ҫӗр чётретме юратакан 
Аҫтан килет? Мӗн шырама? 
Вӑл кам? Палларӑр-и эсир?

Элле лӑскарӗ-и пёр чир 
Ҫак утрава ҫилленнӗрен?

# *
*

Керим тавра пӗр ылттӑн хурт 
Вӗҫсе ҫӳрерӗ те виҫ хут,
Ҫаила каларӗ: яЫрӑ пул...
Кӑҫал ӑнмарё тырӑпул...
Хуртсен патши эп... Халӑха 
Выҫ ҫул хӑварчё хурлӑха. 
Парсам мана пӗр ҫӑкӑрна,
Тен эс те пулӑн ман хӑна, 
„Ӑҫта-ши хурт?“ — тесе кала 
Тивсен сана хён япала“.
Керим пӗр ҫӑкӑр вырӑнне 
Парса ярать шӑп виҫҫёшне. 
Керим калать*.. Дӑван, сывпул! 
Телейлӗ ҫул, телейлӗ ҫул...“ 
Керим утса пырать ҫуран,
Утне вӑл ячё ирёке:
Ҫак тинёсрен .рӗҫсе каҫсан 
Вӑл вилчӗ мурӑн чирӗпе.
Хуйха ӳксе, аран-аран 
Керим хӑпарчё сӑртпалан.
Ак курӑнчё пёр айлӑмри 
Кивелнӗ улӑм — пӳрт тӑрри.
Вӑл ак ҫёкленчё ту ҫинех. 
Ҫунса хуралнӑ, пӗчӗк ҫех, 
Кушак кёмелӗх чӳрече 
Касса хӑварнӑ пёр енче.
Пӑхса ларать пуль, тен, унтан 
Шӑп сакӑр куҫлӑ пӗр шуйттан, 
Тен, мӑйракаллӑ сӑттана 
Тытса ҫист иуль-ха шӑна.
Ак пӳрт те лайӑх курӑнать,
Вӑл чӑх ури ҫинче ларать.



Керим васкарё пӳрт умне. 
Шик пӑчӑртарё ун чунне.
— Эй-эй1 Хуҫя килте пур-и? — 
Керим шаккать. — Кам пур килг 
Анчах туратлӑ чӑх ури
Вӑр вар ҫеҫ ҫавӑрчӗ пӳрте.
Тӑраҫ юман турачёсем 
Пӳрт тӑрринче чармакланса. 
Темрен шикленнӗ мӗлкесем 
Ҫёре выртаҫ тармакланса.
Пӳрт ҫамкинче пёр тӑмана 
Ларать, усал тёлёк курать. 
Курмасть ҫёрти ҫӗн хӑнана, 
Ҫӑварёнчен тӑхлан сурать...

Пӗр хӗсӗк алӑкран сиксе 
Керим кӗрет пӳрте шӑк-шак. 
Шур кӑмака ҫинче сӗнксе 
Ларать шӑртланнӑ пёр кушак, 
Ун умӗнче ват карчёк пур, 
Хӑрлагтарсах ҫыврать... Ах,'тур1 
Ҫӳҫне-пуҫне кушак турать.
Хай карчӑк яш! сиксе тӑрать....
— Салам-аликкӗм, кинемей!— 
Тесе калать Керим ӑна.
— Тавах сӑмахшӑн... Хёнеме 
Сиксе тӑрсаттӑм эп сана..
Тав ыр суннишён. Тёпеле 
Иртсем. Кала, мён хёнпеле 
Утса ҫӳретӗн ҫёр ҫинче? 
Пёлетёп, ^ёршыву инҫе,— 
Лӑхлатрё карчӑк лӑх та лах. 
Вара пуҫларӗ вӑл юмах:
„Эс килнӗ пуль лаша илме? 
Пулассине малтан пёлме 
Мана кушакӑм пулӑшать.
Лаша патне эппин... Юрать,



Аннах малтан паратӑп ӗҫ. 
Тӑваймасан ӑна эс, хёҫ 
Касса пӑрахӗ сан пуҫна, 
Ҫӑхан шӑтарӗ сан куҫна. 
Ҫунатлӑ ут вуниккӗ пур, 
Вувиккёш те — кёмёл ҫилхе. 
Пурте пӗрпек, пурте маттур, 
Хӳри-ҫилхи вылять ҫилпе... 
Пёр кун кӗтсе пӑх вӗсене,
А ҫухатсан пӗр лашине, 
Шалҫа тӑрне пуҫна тирсе 
Кайса лартап ҫара хире!“

* Jj:*

Хирте ҫӳрет вуник кӗсре.
Керим ҫыврать... Кётмен ҫӗртен 
Вуниккӗшё вуник ҫёре 
Тарса ҫухалчӗҫ кёсресем.
Керим вйранчӗ ӑйхӑран.
Пёр ним те ҫук таса хирте... 
Шур пӗлётсем ҫеҫ аякран 
Таҫта каяҫ ирте-ирте.
Керим хурланчӗ. Ҫук утсем! 
Хёвел гнать... уй-хир ҫара...
Тӳпе ҫинче те ҫутӑсем 
Чӗтре пуҫларёҫ аякра...
Керим килменнине кура 
Тухатмӑш карчӑк савӑнать. 
Ураллӑ пӳрчё хӑй тавра 
Пӑлтӑр та палтӑр ҫаврӑнать. 
Шупкалнӑ уйӑх тӳперен 
Анӑҫалла хуллен анать.
Ват карчӑк тёттӗм кётесре 
Этем ҫиесшӗн савӑнать.



„Ӑҫта-ши хурт?!“
Ҫак самантра
Хуртсем вӗҫеҫ Керим тавра: 
„Мёнле нуша усать пуҫа, 
Пире сӑйланӑ ыр хуҫа?* — 
Ҫапла ҫех ыйтрёҫ шав туса. 
Пёр-ик минут-мён иртиччен 
Мёнлур ҫӑва шӑтӑкёнчен 
Тарса ҫухалнӑ утсене 
Тупса кӑларчӗҫ хир ҫине. 
Керим ҫӗртен пуҫне ҫёклерӗ, 
Паҫрах вӑраннӑ ешёл хир. 
Хире илемлӗн ҫеҫкелерё 
Хӗвелён ывӑлӗ—ҫут ир. 
Пӳртре ват карчӑк ятлаҫать: 
„Ухмах хӗрсем! Эп пурсӑра 
Пёр-иккё ҫупӑп ак ҫӑт-ҫат, 
Пытараймастӑр хӑвӑра...“ 
„Аван пытаннӑччӗ, анне!— 
Вуник хӗр харӑс такмаклаҫ,— 
Хуртсем вӑл ячё хир ҫине 
Пире тупмашкӑн иртнӗ каҫ...“ 
Каллех шӑп пулчёҫ. Турчӑка 
Ӳтсем ҫинче лӑчлатрӗ те...
(Ан шарлӑрах пура-ҫука, 
Тӳпелё карчӑк сире те!)

Каларё карчӑк: ,,Ҫук, этем, 
Мана каларёҫ лашасем 
Сана хуртсем пулӑшнине.. 
Хуртсем ан яр ман ёшнене! 
Чее эс пит! Ну, кёт тепре! 
Утсем ман пурте хисепре— 
Вуникё ут. Кётсе килсен 
Хӑшне саван, ҫавна илен.“ 
Керим чёнмерӗ пёр сӑмах.



Вуник ҫунатлӑ урхамах 
Пёр-пёринчен ирте-ирте 
Каллех вылярёҫ уй-хирте... 
Керим, пит хытӑ выҫнӑран 
(Апат ҫимен вӑл вӑрахран) 
Тухатнӑ ӑйӑх кукӑльне 
Ҫёре ларса кӑшт ҫирё те 
Лап ӳкрё, ӳсӗр пек, ҫёре.
Вуникӗ ут чӑл-пар хире 

'■-Тарса ҫухалчӗҫ. Пёр этем 
Куҫне те курӑнмӗҫ вӗсем!

Анчах мӗскер илтет уй-хир?! 
Вӑл кам юрлать ҫапла хитре? 
Ӑйхусене, Керим, эс сир,
Курсам асаплӑ пӗр хёре:
Хирти шур чул ҫине ларса 
Юрлать хёр... уснӑ урине... 
Илтесчӗ хамӑн ыр сунса 
Вӑл хурланса юрланине.
Ҫапла юрланӑ вӑл йёрсе:
„Ман чӗрене кӑвар чёртсе,
Мана туймарӑн эс, сисмерён... 
Эс, юрату, манран писмерӗн... 
Керим, ӑҫта эс? Ма сисместён? 
Кама калас юратӑва?..“

Кун пек чухне ҫырмашкӑн хӗн 
Чёре панчи юрра-сӑвва.
Ҫын маннӑ-ҫке ку утрава!
Кунта пусман ҫын урапа.
Кунта мёнпур илем—-пиҫен.
Хуть кайнӑ ҫын, хуть килекен 
Кунта курмасть шур хурӑна — 
Элле ҫӗр ҫӑтнӑ-ши ӑна?!
Ялан ҫёлен пулса ҫёрле



Ҫут ҫӑлтӑрсем ӳкеҫ ҫёре.
Пур пёлӗтсем кунта пӑсланкй. 
Пёр кайӑк ҫеҫ вӗҫет—шаланкӑ, 
Ҫӗр, хёвелпе ҫунса типсен, 
Ҫӑмӑрсене ыйтать ҫӳлтен. 
Ҫынсемшён тёлсӗр утравра 
Пурах иккен хитре кётес! 
Армутисем пӗр лапамра 
Пуканесен туйне кӗтеҫ.
Манман иккен пёччен ачалӑх 
Пуканесен вӑййисене!..

Тавралӑхё сас-чӳсёр. Шӑплӑх. 
Хӗвел анас тет шыз ҫине.
Эп куртӑм ҫакӑ вӑхӑтра 
Шур чул ҫинчи хӗре умра. 
Пуканесем патне пырса 
Чы-лай вйл ларчӗ выляса.
Хӑй пӗчченнишён вЭл кулянчӗ...

Армутипе лӗп ҫил вылятчӗ, 
Хёвел те аннӑччё. Кериы 
Ҫаплах ҫыврать, сисмест те-шим? 
Ун умнелле маттур ҫеҫ хӗр 
Килсе те тӑчӗ сас-ч/сёр. 
Сасартӑках: яКерим!“—тесе 
Сас пачӗ те, хитре чечек 
Пулса та ларчё пёрёнсе.
Керим вӑранчё, ҫапнӑ пек.

Каллех пытаннӑ лашасем!
Ни кёҫенмеҫҫӗ, ни йёрсем 
Ӳксе юлман уй-хир ҫине.
Курать Керим хӑй умӗнче 
Ҫеҫке ҫап-ҫутӑ ҫиҫнине.
Мёнпур ҫак хир таврашёнче



Ун пек ҫеҫке шӑтни пулман. 
Керим ӑна чипер татсан, 
Калайрё-ши пёр-ик сӑмах,—
Вӑл пулчӗ-тӑчӗ урхамах,
Тӗсрен—кӑвак. Кӗмӗл ҫилхе 
Вёҫесшӗн пек вылять ҫилпе.. N 
Йӗвенсӗрех тытса ӑна 
Керим утланнӑччё кӑна,
Каҫхи тӳлеклёхе сирсе 
Кӗҫенчӗ вӑл ҫӳҫентерсе.
Вӗҫсе хӑпарчӗ тӳпене!
Элле ҫӳлти ҫӑлтӑрсене 
Керим валли татса пама?..
Анчах кёсре хӑвалама 
Пуҫларӗ пёлёт хӳттине 
Пытаннӑ вунпёр тантӑшне.
Пӗрре ҫӳле те аяла 
Вӗҫет хӳреллӗ ҫӑлтӑрла!
Ак пурте хатӗр. Вунпӗр утГ 
Малтан та ҫавччё унӑн шут. 
(Керим утланнӑ-ҫке пёрне, 
Ыттисенчен кӑшт лутрине).
Анчах Керим сисмест те пуль 
Пӗр хӗр ӑна юратнине,
Пёр чун ҫунса ыратнине, 
Юхтарнине мерчен куҫҫуль... 
(Кӑшт, вулаканӑм, сапӑр ту!) 
Мён-ма ҫапла-ши юрату?
Вӑл юратать, а леш сисмест... 
Хуть сӑвӑпа ӑна йӑпат,—
Ҫапах ҫимест-ёҫмест апат,
Ҫук, юрату унран писмест.
Вӑл сӳннё шанчӑкне шырать. 
Мерчен пек ҫут куҫҫуль тӑкать...

Мӗскер пырать-ши шутласа



Керим утланнӑ ҫак лаша?
Вӑл хӗр вёт, хёр! Вӑл Кериме 
Юратнине хӑй пёлтерме 
Хӑрать пулас е ёненмест.
Анчах хӑйне вӑл хӗрхенмест.
Ӑна Керим хӑйпе чёнсен,
Вӑл, пытарса чипер сӑнне, 
Каймашкӑн хатӗр ҫут тӗнчен 
Хуть хӑш ҫӗрне, хуть хӑш енне. 
Ели—хастарлӑ Кериме 
Пур чёререн савсассӑн та— 
Кӳлешмё вӑрттЭн хёр ҫапах,
Вал пулё ҫирёп урхамах.
Анчах Елиҫӗм мён тӑвать?

Элле ун кунӗ-ши хура?.. _
Элле ӳксе вӑл пуҫ ҫапать 
Усал сӑн-питлё Хӗнхура?..

** *
Керим умне вуник кёсре 
Килсе тӑратрё кинемей.
— Хӑшне мана?—пӑхса ҫӗре 
Керим ыйтать,—е хуть хӑшне-и? 
Лӑхлатрӗ карчӑк, вӑл калать:
— Хуть те хӑшне пама пулать.
— Парсам ҫавна?—ыйтать Керим 
Кӑшт лутрине пит ӑмсанса.
— Ӑна памастӑп-ха... чим, чим,— 
Ват карчӑк вӑрҫрё тарёхса,
— Памастӑн-им? Хёҫпе сулам!— 
Керим ӑна юнарӗ ак.
— Ан тив, тет, карчЗк, сыв юлам, 
Сана эп тӳлёп пысӑк хак...
—Чыса пӗлес пулать пӑртак!3. Телей уҫҫи



Эп хак илетӗп ӗҫ туса,
Эп хакшӑн хувӑччё пуҫа.
А сан хаку пулать-и ҫак?
Сӳнсем тӑр кун выҫ куҫёнчен!— 
Хӗҫ тухрё хӑвӑрт иённйнчен, 
Ҫӑмха пек кусрӗ ҫёр ҫине 
Ылханлӑ пуҫ ӗнсе ҫинчен,
Автан пек сирпётрё юнне 
Чӗтре-чӗтре вӑл мӑйёнчен,
Керим тасатрё те хёҫне 
Кунта пӗтерчё. хӑй ёҫне...

** *

Ҫаплах ларать-ха тӑлӑх пӳрг 
Пёр чӑх ури ҫинче пёччен.
Вӑл ҫӑмарта пек ҫаврӑнать 
Унта пӗрер этем килсен.
Ҫаплах ҫыврать-ха тӑмана 
Мён курнине мана-мана... 
Кӑмакара ҫыврать кушак.
Пӳртре пёр сасӑ ҫук—шӑпах. 
Ҫаплах тулта выртать виле, 
Тӳсет ҫӑмӑрсене, ҫиле...
Кунсем иртеҫҫё утпала.
Иртни ҫинчен кала-кала 
Йӗрет хирте пёр тӑлӑх ҫил,
Теме чӗнет вӑл: кил, тет, кил... 
Иртни тек таврӑнмӗ, нихҫан! 
Хёрарӑм тутӑрне ҫыхсан 
Тепре пулаймӑн ҫамрӑк хёр.
Ан та йӗр, тӑлӑх ҫил, ан йӗр! 
Ҫаплах иртеҫҫӗ пёлётсем, 
Телейсёр ӗмӗр пек кичем.
Керим ӑҫта? Ӑна никам 
Пӗлсе калаймё тёрӗсне.



Вилнех пулеан вӑл, уншӑн кам 
Тупса парайё хёресне?
Анчах пӗлет уй-хир, тахҫан,
Тухатмӑша хӗҫпе кассан,
Ҫӳренё, тет, хирте этем.
Вут сапнӑ, тет, ун хӗҫёсем...
Керим ҫунатлӑ утпала 
Вӗҫсе, тет, каҫнӑ тинёсрен.
Мёскер-ха пулнӑ малалла?
Тарайнӑ-ши вёл вилесрен?
Ҫёнейнӗ-ши вӑл Хёнхура?—
Пулмарё нимён сас-хура...

Каллех умра Саркун ҫёршывӗ!
Садсем те пӳрт те—пурте сывӑ!
Анчах кунта ҫын пурӑвмасть,
Хитре Ели те курӑнмасть.
Ҫак самантра кёҫенчё ут,
Ҫак ҫурт тавра ик-виҫё хут 
Вёҫсе кӗҫенчӗ те, тӳрех 
Пӗр-иккё танрё ҫирёпрех,
Сӑртсем хыҫне пытанчӗ вӑл.
Элле вӑл ҫилччӗ, те тӑвӑл...
Мёнле йёнер ҫинчи ҫынни 
Ӳксе юлмарӗ-ши ҫӗре?—
Тен ҫирёп пулнӑ ҫыхӑнни?
Ҫук, курӑнмарё пуль сире 
Геракл тусӗ—пӑхаттир 
Ҫапла сасаргӑк иртнӗ чух.
Атя, пераҫӑм, ҫыр та ҫыр,
Утсем ҫинче эпир те шух!

Ӑҫта Ели? Тӳпе тёнчин 
Ҫухалнӑ ҫӑлтӑрё ӑҫта?



Ун пек маттур, чипер хёр-ҫын 
Хӑҫан ҫурале-ши тэта?
Ӑҫта-ши вӑл? Анчах Хӗнхур— 
Елин усал тӑшманё пур!
Ылхан килет, тулать ӑша.
Чим, чим, герой! Мёнле лаша 
Ҫула пӑсса хыт ёрӗхет,
Ҫилрен те харсӑр ьёҫтерет, 
Керим курать: Хёнхур усал. 
Ӑна ту айӗнчи путвал 
Хупеа усранӑ виҫҫёр ҫул,
Хӗре илсе тарать иккеи.
Ах, ирсёр чун, хура ҫӗлен! 
Керим вёҫтерчё шбвӗр чул, 
Ҫук, лекеймерӗ Хёнхура.
Хуса ҫитмешкӗн кӑшт кӑна 
Утас юлсаччё,—виҫ ура— 
Хӗнхур лаши, хура лаша, 
Лекесшён мар-ха тыткӑна! 
Вёҫсе ҫӗкленчё тула1пса... 
Пуҫланчё вӑйлӑ тытӑҫу!

Хӗҫсем выляҫҫӗ тӳпере.
Пӗри—ҫӳлте, тепри—лере... 
Хёнхур вёҫег, Ели унта 
Кёписене чӑр-чар ҫурса 
Ҫёре сикмешкён тӑрӑшать, 
Турткаланать вӑл, тарӑхать. 
Хёнхур ӑна пёр аллипе 
Ыталаса, тепёринпе 
Хыт тытнӑ сӑнчйр чёлпёре, 
Вёҫме пӑхать тӳрех ҫёре.

Аял енчи Керим ҫӳле,
Тӳрех усал Хёнхур ҫине 
Туртса ак ячё уххине...



Хёнхур юнланнӑ аллине 
Вёҫертрӗ хёр пилёкӗнчен...
Ҫак самантра пёр сас ҫинҫен 
Янрарё те „Керим!* тесе, 
Хӑрушлӑх ^апрё ман тёсе:
Ели чӑмтарчё ҫӗрелле,
Аманнӑ акӑш пек ҫӳлтен.
Ҫёлтӑр анать ҫаплаҫёрле 
Ҫёрте пёрер чёре сӳнсен.
Анчах Керим Читать ӑна,— 
Хёнхур пӑрахнӑ ҫӑлтӑра.
Сӳнмен вӑл ҫӑлтӑр, ҫук, сӳнмен! 
Тута пёрлешрё те, хёлхем 
Каллех вӑй кёртрӗ чёрене.
Керим тӳрех Хёнхур ҫине 
Тапса сиктерчё лашине.
Ҫилхе ҫӗклерё урхамах,
Хёнхур!—тараймӑн эс, хурах!

Хаяр Хёнхур кёмест вӑрҫа.
Утне кермен енне пӑрса 
Ҫёр ҫинелле вёҫтерчё вӑл.
Хапха вашлатрё те ҫӑмӑл 
Вёҫет Хёнхур сарай ӑшне.
Керим ун хыҫҫӑнах хёҫне 
Йӑтса васкарё ҫапӑҫма,
Анчах та пулчё ахалех.
Хёнхур валли тухса тарма 
Яр уҫӑлчё хапха каллех,
Анчах та урӑххи,— кайри.
Хёнхур унтан тухса тарсан 
Шӑлт-шалт ҫеҫ хупӑнчё хайхи.

Сарай пӑч тёттём. Тёттём каҫ. 
Хӑв уруна курма пулмасть. 
Ҫӑлтӑр ҫуталнӑ инҫетре.



Вӑл та пулин чӗтрет-чётрет.
Пёр пӗчёк ҫутӑ шӑтӑкран 
Ҫёре ӳкет аран-аран.
Йӗри-тавра хура стена.
Куратӑп эпӗ ик ҫынна.

Керим ҫыврать. Нӳрелнӗ ҫӗр. 
Унтах ларать палланӑ хёр. 
Пирӗшти пек ҫунатлӑ ут 
Тӑрать ик ҫамрӑкумӗнче.
Хёнхур ҫапла тӑвать-шим суд? 
Керим, тӗрмен тёттёмёнче,
Ак ҫакӑн пек тӗлӗк курать:

Йӑрансӑр, анлӑ хир выртать. 
Хресчен ҫемйи ыраш вырать. 
Шӑртланнӑ хӑмӑлсем ҫинче 
Ача кӳми ларать. Ачи 
Йёрсе выртать, пӳрне ёмсе. 
Хӗвел—тӳпен кӑвар пӑнчи 
Ҫамка ҫинчи хура тара 
Тумлаттарать ҫурла ҫине.
—Ах, шӑрӑх!—тет хресчен вара, 
Пӑхагь улпучӗ ҫинелле.
Кулать улпут. Мӑн хырӑмне 
Усса тухать хресчен умне.
Ёҫлес пулать сан! — тет улпут. 
Унтах тӑрать ун кӳлнӗ ут. 
Ларать улпут кӳме ӑшне.
Ун хыҫӗнчен тӑват вёшле 
Чупса пыраҫҫӗ иртмелле.
Таҫти мӗсьён чун илтмелле 
Шӑнкравё уҫҫӑн янӑрать,
Ӑна нушаллӑ ҫын тӑнлать,
Куҫ айӗпе пӑхса юлать,
Пуҫне тайса ҫӗлӗк хывать.



Хнр хумханни ҫине пӑхсан 
Хресченён куҫӗ чӗтренет.

Ик ҫул юппи ҫине юпа 
Лартса хытарнӑ ик чулпа. 
„Закон* тесе пурте курма 
Ҫапса хӑварнӑ пӗр хӑма.
„Закон* юпийӗ айёнче 
Ыйткалакан вилли ҫёрет.
Тепри шывпа тӑпра ҫисе 
Вилме кётсе ларать черет...

Ели! Ели! Мӗн-ма куҫҫуль 
Ҫутатнӑ сан куҫ хӗррине?
Ҫук, ман чӗре тӳсменте пуль 
Сан пек чипер хӗр йёрнине1 
Мӗн-ма тӑмасть Керим, мён-ма? 
Вӑл мён ҫинчен тӗлленнине 
Ели пултармё чухлама...

Керим, Керим! Тӑрсам, тӑрсам, 
Анчах, тӑванӑмҫӑм, калам:
Ӑна Хӗнхур ёмёрлӗхе 
Хупайрё тёттём читлӗхе, 
Хёнхур ҫывратрё-ҫке ӑна...

V

— Ан йӗр, Ели, кёрсем тӑна.— 
Такам сас пачӗ кётесрен.
Эс кайнӑ пулӑттӑн тёсрен 
Илтсессён ҫав хитре сасса. 
Ҫук, ан ҫухатӑр ха ӑса!
Уйӑх ҫинчи хӗртен чипер, 
Шап-шурӑ тум тумланнӑскер, 
Хӗр тухрё-тӑчӗ ун умне,
Шӑлса илейрӗ куҫҫульне...



Мёнех-ха туйнӑ-шиЕли 
Килсе тухсан хёр-пирёшти?
Ун питёнче—те шик палли,
Те ҫын сисми чёре хёсни...
Вӑл ӑнланмасть... Куҫ умёнче,
Пур хуйхӑсен вӑйне ҫӗнсе 
Тёлёнмелле пике тӑрать,
Елин вӑйне парӑнтарать.
Ели калать: „Ах, турӑ! Эс-и?.„
Элле Керим хӗр эсӗ-и?..
Иртейё-ши ун ҫак ӑйхи?“
А хёр калать:—Эп—урӑххи...
Керим лашиччӗ эп—хӗр-ҫын...

Е л и
Мён-ма хӗр пултӑн эс халь тин?

Хё р
Ҫутти пӗтмест ылттӑн пӗрчин—
Хуть вырттӑр ҫул, хуть шӑп пӗр пин..

Ел и
Эс кӳлешместӗн-и мана?

Х ӗр
Ҫунатлӑ акӑш хӗвеле 
Савсанта, ҫут хумсем ӑна 
Хумаҫҫё пуль, Ели, ҫилле...

Ели
Эп пӗр пӗччен...

Х ёр
Ҫапах эс хёр...
Керим вилмен-ха, нӳрӗ ҫӗр 
Ана илеймё, ан кулян.



Е л и
Эс—пирёшти. Манран кулан...

Хё р
Ҫук, ҫук, Ели. Керим— хитре, 
Хӑюллӑ вӑл. Ӑна ҫёре 
Пиллес те ҫук-ҫке юрату!
Вӑл виличчен (вӑл—сан тусу)
Эп хам кӗретӗп ҫӗр айне.,.
Никам та туймӗ, ман чёре,
Пуҫа усса ҫӳре-ҫӳре 
Мёнсем ҫинчен шутланине...
Ӑна саватӑп эп, анчах 
Сан чёрӳнте—вӗри вучах...
Юра г ӑна! А эп вилем.
Хам ӗмӗре ӑна пиллем...

Е л и
Ҫук, ҫук. Эп хам вилем, ан тив... 

Х ёр
Санпа мухтантӑр ҫӗн ҫёршыв!
Атя, тухар ку тёрмерен?

Е л и
Керим тӑтӑрччӗ вилӗмрен!

Х ёр
Атя, тухар! Керимӗн пур 
Телей уҫҫи—илер ӑнН

Е ли
Анчах кунтах Хӗнхур, Хӗнхур!
Ун ҫурчё те кунта кӑна!..

X ё р
Хёнхур ҫине тавӑрупа 
Тӑрас пулать пёр ӑрупа!

Е ли
Керимпеле танлашайма 
Пулинччё манӑн та вӑй-халӑм... 
Ҫапӑҫӑва вёҫсе кайма 
Ҫут хёҫ ҫӗклинччё манӑн аллӑм.

Вёсем уҫаҫҫё алӑка 
Телей уҫиллё алӑпа.
Кӗреҫҫӗ ҫёнё тёнчене,
Анчах мӗн пулчё вёсене?
Ҫӗлен кётёвё хуп-хура 
Килсе хупларӗ пур енчен!
А Хӗр каларӗ: „Ан хӑра,
Ели, ҫӗлен чашкӑрнинчен—
Унта вӗрет тӑшман ҫилли.
Сив юнлӑ пул, хастар Ели!“

Хупланчӗ сывлӑш, ҫёленсем 
Ҫунатланса вёҫнипеле 
Хёвел ҫути кунта ӳксен 
Вӗсем хуплатчёҫ хёвеле... 
Хӳрисене ҫутӑлтарса,
Авкаласа, явкалансэ,
Темрен хӑранӑ ҫӑхансен 
Явӑнакан кӗтӗвӗ пек,
Пӗрре вӗсем анаҫ ҫӳлтен,
Е пӑтранса, ҫавра ҫил пек, 
Тепре хӑпаҫҫӗ ҫёр ҫинчен.

Хӗр ҫёленсен ҫулне пӳлет. 
Сылтӑм аллин юн тымарне 
Касса ярать..

Юн сирпӗнет 
Тарпа хуралнӑ ҫӗр ҫине.
Юхать хёр юнӗ... юн тумлать. 
Хӗр ӗмёрне ӑшӑтнӑ юн.



Ӗнтё хӗр сӑнё шуралать 
Сӳнме пуҫлать те вӑйё ун. 
Анчах юн ҫӑтнӑ ҫӗр ҫине 
Шӑтать хёп-хӗрлё пёр чечек. 
Сарать вӑлырӑ шӑршине 
Хӗвел ҫинче ҫуралнӑ пек. 
Ларать ҫап-ҫутӑ ҫӑлтӑрла 
Тавралӑха сӑрла-сӑрла.
Хура ҫӗлен кётёвёсем, 
Сӑннисене тӑснӑскерсем, 
Пуҫларёҫ ырӑ шӑршӑпа 
Ӑшаланма, пӑрҫа пекех,
Вилсе хутланчӗҫ пӗтӗмпех!

Хёре кӗтет мӗнле шӑпа? 
Ҫук, ҫук, ун юнӗ чарӑнмасть... 
Тумлаҫҫё юн тумламёсем...

’Ак ҫёленсем ҫинчен каҫаҫ. 
Таҫта каяҫҫё-ҫке вёсем...
Ели калать: „Маттур ӳтне 
Мёнле хурас тен ҫӗр ӑшне?

Х ёр

Куратӑн эсӗ, ав, лере 
Cap кайӑксем тЯваҫ пасар, 
Унта ман пултӑрччӗ масар. 
Парнелёхе ак ҫак ҫӗрре 
Керим илейтӗр хӑй валли,
Ӑна эс пар вара, Ели.
А эп вилсен ан хӑра эс,
Ман вырӑна ан ларт хёрес. 
Чечек шӑтайӗ ман ҫие,
Татса пёр пёчёк туратне 
Эс Кериме шӑрӑшлаттар...
Ак манӑн ирёклё масар!..



Йёри-тавра ҫавра ҫерем.
Пёр ҫухрӑм яхӑн мал енче 
Хёнхурӑн симӗс сачёсем...
Кермен тӑрри сад хушшинчен 
Мӑнаҫланса пӑхса тӑрать.
Ун хыҫёнче пёр ту курнать.
Пит ҫӳллё ту—тӗнче хёрри,
Унта ҫитмест кермен тӑрри.
Ак, хир варрн, кунта ҫерем. 
Йёритавра пӑхсан курнаҫ 
Пит авалхи армутисем...
Ели те Хӗр пёрле тӑраҫ.

Х ӗр

Ак манӑн ирӗклё масар!
Сыв пул, Ели! Пёрремёш хут 
(Ҫаках пулать юлашки хут) 
Пёр-пӗрине, кил, чуп-тӑвар!

*
Вӗсем чуптурӗҫ. Хёрлӗ юн 
Юхса пётет те пулӗ ур.—
Пике шуралчё тӑнӑҫем.
Ак, ак, хуралчёҫ куҫёсем...
Ах, сӳнчё вӑл!..

Хуллен кӑна 
Ҫёре ӳкейрё те, ӑна 
Ҫёр ҫйтрё... Ҫук вӑл...

Пӗрпёччен
Ели чӗнмесӗр тахҫанччен 
Йёрес пек тӑчӗ те, мерчен 
Куҫҫулӗ ӳкрё куҫёнчен...
Ӑна шел туйӑнчё хӗр-тантӑш,
Ун ырӑ кӑмӑлё... Мӗн-ма 
Вилмен-ши вӑл, пулса шур ландӑш 
Ёмӗр-ӗмёр ҫиҫсе ларма?



Керим пёлмерё-ҫке ӑна,
Мёнле вӑл савӑччӗ ӑна! 
Керимшӗн вӑл ҫёре те кӗчӗ... 
Вӑрах Ели хурланчӗ, йёчӗ. 
Пурах ҫав ырӑ чӗресем,
Анчах сахал. Нумай ҫынсем 
Мунча пек пӳрт маччи ҫинче 
Хӑйсемшён тӑвёччёҫ тӗнче.

Ели пёччен. Хир тӑлӑх пек. 
Ҫил кӑларать пӗлётсене.
Кётмен ҫёртен тӑпра ҫине 
Илемлӗн шӑтрӗ шур чечек. 
Ели лӑпланчё. Ҫил вӗрет, 
Армутисем ҫинче йёрет.
Ҫил тусана ҫёкленёрен 
Р1ӗрет, тем пулнӑн, вӗлтӗрен... 
Тухаҫ хуралнӑ пӗлӗтсем 
Таҫти тӗнчен леш хӗрринчен... 
Анчах чечек ҫеҫ пёр-пёччен 
Хир варринче ларать ҫиҫсе. 
Сасартӑках теме сиссе 
Саланчёҫ пӗлётсем таҫта.
Ели ҫеҫкен пӗр туратне 
Хуллен ҫеҫ илчӗ те татса, 
Тӳрех чупса Керим патне 
Памашкӑн кайрё... А Керим 
Ҫаплах ҫыврать-ха ним сисми, 
Халь илтӗнеймё-ха Ели 
Урисене ҫӗре пусни...

* X *

Ҫеҫке шӑршланӑ хыҫҫӑнах 
Керим вӑранчё. Сыв-сывах.
Мёнле тёнче? Ӑҫти ҫёршыв?

Вёсем тухаҫҫё тӗрмерен... 
Ҫилсем лӑпланнӑ. Шӑп кӑна. 
Армутисем те вёлтёрен... 
Вӗҫет пӑван, ӳпре-шӑна...

Е л и.
Керим, кур, ав, сана чёртни, 
Чечек ларать мӗнле хитре!

Вӗсем пуҫ тайрёҫ ҫӗрпе тан, 
Пуҫ тайрӗҫ пурнӑҫшӑн вӗсем. 
Анчах каллех ак анӑҫра 
Хуллен хуралчёҫ пӗлётсем...

Чечек каллех ҫуталчё те 
Пёлётсене кӗте-кӗте 
Ҫилие хумханчӗ .. Ҫил асать, 
Тусансене шӑлса пухать:
Те ҫӑмӑра, те ахалех...

Ак горизонт ҫинче каллех 
Вуник тӑсланкӑ силуэт.
Ҫилпе ҫаралнӑ ҫӗр ҫине 
Вуник тӗле мёлке ӳкет... 
Вёсем ҫӗкленчӗҫ тӳпене! 
Вуникё татӑк пӗлётсем 
Ҫывхарнӑҫемӗн ҫывхараҫ.
Хура курнаҫҫё пур ҫӗрсем, 
Ҫ&ре хуплать пек тӗксӗм каҫ.

Татах ҫуталчӗ шур чечек! 
Ҫӑлтӑр пек пулчӗ те, унтан 
Асӑматсем вылятнӑ пек 
Ҫӳле таптарчӗ вӑл фонтан! 
Пӗрхӗнчӗ шыв чечек тавра 
Кӳленчӗ, ҫёрё пек, ҫавра. 
Фонтан сикет, чечек ҫутти 
Асаматлать шыв пӗрчине. -



Чим, вулакан, такам утти 
Кисрентермест-и ҫёр питие?

Вуникӗ пёлёг аякран 
Васкав килеҫ ҫывхарнӑҫем.
Камсем вӗсем, хӑш вӑрҫӑран,
Утсем ҫине утланнисем?
Ҫук, пёлёт мар иккен вёсем!
Аллисенче хура хӗҫсем,
Ҫийӗсенче пӑхӑр тумтир,
Хура тӑсланкӑ утсемпе 
Вӗҫсе килеҫҫё ҫывӑха.
Хӗнхур вал! Вунпӗр пиччӗшпе! —
Элле вӑл халь те сывӑха?!

Пӑхар, ӑҫта Ели, Керим?
Питре вёсен мёнле-ха грим?
Керим палларӗ.^ Вилӗме 
Вӑл хатӗрччӗ кётсе илме,
Анчах хёҫпе! Хӗҫпе! Хёҫпе!
Ах, ҫук ҫке ун лащи вёҫме!
Хура куҫне ханрлӑх тулчӗ.
Чӗри ҫинче — хаярлӑх вучӗ,
Арслан ҫилли... Вӑл кӗрешме 
Халь акӑ хатёр ҫӗрёшпе!

Ели — Юлашки хут! — тесе 
Уртӑнчё ун умне пырса,
Ана чуптурё макӑрса...
Лешсем ҫитеҫҫӗ-ҫке килсе!
Керим чуптурё те... (куҫҫуль 
Ҫӑтмасӑрах вӑл тӳсрё пуль!)
Чӗре — ҫапах чӗре, ҫунать... ,

Чим, чим! Ман куҫӑм мён курать! 
Фонтанӑн 'шывё, вутлӑ нек,

Пуҫланчё пӑслӑн вӗреме.
Ҫиҫсе ларан шап-шур чечек 
Ыр шӑрӑш сарчӗ ҫереме.
Керим сывларё те ӑна,
Вӑй кёчӗ пек... Лешсем ҫитеҫ.., 
Туссем. халь курйр фонтана! 
Шур кӑпӑкеем унта сикеҫ.

Сасартӑк шывӑн ӑшӗнчен 
Ука ҫилхе, сӑнчӑр йӗвен 
Хӑпарчӗ те, шыпа сирсе 
Шап-шур лаша, шап-шур ҫ.унат 
Ак тухрё хыттӑн кёҫенсе.
Хёҫне ҫӗклег Керим-хӑлат! 
Каллех ҫуталчё-ҫке тӗнче — 
Керим ҫунатлӑ ут ҫинче!

Тӗттём тӗнчен тӗн патшисем 
Килсе хупларёҫ инҫетрен. 
Танмар пуҫланчё ҫапӑҫу! 
Ҫунатлӑ ут, ука йӗнер 
Вӗҫсе ҫёкленчӗ ҫиҫӗмле!
Хёҫсем вылярёҫ вут-хӗмле! 
Пулӑшӑва кама чёнер?
Керим пёччен. Ҫӳлтен пӑхеан, 
Курать вӑл шурӑ пӑнчӑ ҫех — 
Ели-ҫке вӑл. Керим ҫӳлтех. 
Ҫунатлӑ ут пулсан тепре 
Ели вёҫетчё тӳпере!
Ели те кӗрёччё вӑрҫа!..
Вӗри куҫҫуль — ахах шӑрҫа 
Сывлӑм пёрчи пулать ҫёрте...

Хаярлӑха хёрте-хёрте 
Ҫын ахлатни ӳкет ҫӳлтен — 
Пёри.аманчё пулӗ тен!



Керим касать хёҫпе хӗртсе. 
Пёри ак сирпӗнчӗ ҫӗре,
Тепри ун хыҫҫӑн! Эп хавас! 
Ҫӗре ӳкеен хура чёре 
Тӳрех пулать хура турпас. 
Хёҫ ҫапӑнса яноать хёҫпе! 
Касаҫ ӳте, ҫураҫ ҫиле.
Камеей ҫёкленнё юн ёҫме,— 
Вӗсем анаҫ вилевиле!

Хӗҫпе'вакланнӑ уйӑх та 
Тӑхлан татки пек тӳперен, 
Элле ҫутта ҫилленӗрен, 
Салхуллӑн ҫеҫ тӑрать пӑхса.

Тӳпе ҫинче ак иккӗн ҫеҫ! 
Хёҫсем вапаҫ, хёҫсем ҫиҫеҫ! 
„Хура шуйттан! Вилетӗн эс! 
Тӑпру ҫине лармасть хӗрес!..“ 
Керим сасси ӳкет ҫӳлтен.

Чылай вӗсем в?ҫсен-вӗҫсен 
Касма тӑраҫ пӗрне-пёри. 
Керим лашин кайри ури 
Пырса ак тапрё Хёнхура. 
Сасартӑках ҫак хушӑра 
Ҫут ҫиҫём ҫиҫнӗ пек кӗҫ-вӗҫ 
Хӗнхур ҫинче ҫуталчё хӗҫ! 
Аслатилле ҫапнипелен 
Хёнхурӑн пуҫӗ хул ҫинчен 
Аяккалла ҫеҫ ыткӑнать, 
Хёнхур ҫӗре чул пек чӑмать. 
Ели, Ели! Ҫак вӑхӑтра 
Мӗн турё-ши хастар чӗре? 
Ҫунтарас ҫук ӑна вутра, 
Тӑшман вӑрлаймё cap хӗре!

Вӑл пачӗ вӑй чун-савнине,
Эп куртӑм вӑл савӑннине: 
„Керим, Керим! Тӑшман вилли 
Савӑнӑҫа тӗнче валли!“

Ҫёнтерӳпе Керим ансан 
Шӑрҫалаиса, ҫиҫсе фонтан 
Мухтарӗ пек ҫёнтерӳсен 
Паттӑрлӑхне чун-чёререн.
Ели чуптурё Кериме,
Васкавлӑн Хӗрӗн ҫӗррине 
Вӑл пачё паттӑр савнине.

К е р и м
Эп курнӑ хёҫ ҫуталнине,
Эп туйна, вӑй чӑуйртанса 
Хёнхур ҫине ҫёкленнине,
Чӗре хастарлӑн тӑртанса 
Тӑшмансене силленине.
Эп туйнӑ ӑшӑ юрату,
Унпа яланах эп тату.
Вӑл ҫӗклетет алри хӗҫе! 
Пӗлместёп эп ӳкёнёҫе— 
Мён-ма ҫуралнӑ-ши тесе 
Эн хурланман. Вӑл — ӗмёт мар. 
Хёҫсем ҫутатнӑ ман тӗсе,
Чӗрем те манӑн — шёл кӑвар.
Ун пек чёре юратӑва 
Туять, пёлет, Ели, Ели!..

Е л и
Керим, эс мӗншӗн ку сӑвва 
Калатӑнг маншӑн, ман валли? 
Керим, ӑна эп тивӗҫсёр...
.Ман мар ку ҫёрӗ... Вилнё хёр 
Парса хӑварчё-ҫке ӑна



Уксе вилес чухне кӑна;
Сана пама хушса хӑварчӗ. 
Керим, пире вӑл ҫеҫ хӑтарчӗ, 
Сан хёр-лашу, утрав лаши!
Ҫук, ан кулян эс ытлашши...

К е р и м
Чёрешён тем ҫитмест ман, тем.. 
Мён-ма кунта ҫара ҫерем? 
Мён-ма фонтан таврашёнче 
Халь ешермест райри пек сад? 
Ӑна тума, — кала тёнче!.. 
Ҫитет-ши манӑн вӑй-хӑват?!
Куҫа уҫса пёр хупиччен 
Уй-хир ҫине мён пур енчен 
Шӑтса ешерчё симёс улӑх, 
Ытарма ҫук хитре те тулӑх!
Асаматсем сапать фонтан... 
Пёр-ик хӑлаҫ кайсан унтан 
Ларать пёр ватӑ ҫеҫ йӑмра,
Те тӗлӗкре, те шухӑшра...
Ун кутёнче пуканесен 
Вӑййин кӗтесӗ халиччен 
Упраннӑ, уйӑх пек, пёччен... 
Йӑмра, пуҫ тайнӑн фонтана, 
Темсем ҫинчен калать ӑна... 
Асӑнтарать тахҫан-тахҫан 
Керим ҫухатнӑ кунсене.
Ирпе. тӑрсан, каҫпа выртсан 
Шутланӑ ыр шухӑшсене.
Куҫҫуль пёрчи куҫсем ҫине
Шӑтса ларайрӗ... Ман тӑван
Хурлантарать-шим чёрине?
Е уйрӑлать-шим такамран?

Пӑхаттирсем выртаҫ ҫӗрте,
Пӗр юханшыв каҫ та, ир те 
Шыв сиккинчен ирте-ирте 
Шавла-шавла юхан ҫӗрте 
Хёҫсем выртаҫҫӗ тутӑхса,
Хёвел ҫути ҫине пӑхса.

, Эй, вӑхӑт, эс тӑхта, тӑхта!
Тен ку хёҫсен ҫуттисене 
Хӑйӑр та кайӗ-ха шӑлса, 
Пӑхаттирсен шӑммисене 
Пытарӗ хӑйӑр хӑй ӑшне...
Иртеҫ ҫулсем, анчах миҫе? 
Вёсемшён ҫук шӑпа, виҫе, 
Хуркайӑк пек вӗҫе-вёҫе 
Вӗсем каяҫҫӗ пит инҫе.

Хӗнхур керменӗн хыҫӗнче 
Ларать катмарӑн ҫӗкленсе 
Пёр пысак ту. Унта ҫӑхан^ 
Ларать виле сӑха-саха.
Лаша утти те ҫый утти 
Пёр илтӗнсен унта ҫити 
Вӑл ҫухӑрать мёнпур вЯйран, 
Вӑл йыхӑрать ҫав Хёнхура... 
Анчлх Хёнхур халь масарта, 
Кӑвакарса ҫёрсе выртать.
Ик ҫын ҫывхарнине курсан 
Хайхи ҫӑханӗ хӑраса,
Вёҫсе ҫёкленчё ахйрса.
Куҫран ҫухалчё кашласа.
Вёсен умне тухать пӗр' алӑк, 
Уҫҫи те пур — ӑна уҫмалӑх.

Керим калать: „Уҫар! Уҫар! 
Мёскер пытаннӑ-ши? КурарЛ 
Ахаль йышши те мар иккен —



Ку алӑк тепӗр ҫут тӗнчен! 
Вӗр-ҫӗн тӗнченӗн ҫуттинчен 
Куҫ шарчё каре саманта... 
Тинкеререх пӑхать Керим: 
Савӑннипе васкать чӗри.
Куҫсем арпашрӗҫ.,. Вӑл курать: 
Унта Ели пӑхса тӑрать.
Унтах лаши, шап-шур, чипер, 
Ука ҫилхе, ука йӗнер. 
Симфонийӗ янрать тӗнчен 
Телейлё кун ҫитни ҫинчен.

Ӑҫта пӑхатӑн — пурте пӗр. 
Вылять, кулать каччи те хёр... 
Пурте маттур, пурте чипер!
Эс хуть хӑшин чёрн ҫине 
Чӑн юрату кӑзарӗ пер.
Вылять Хӗвел те Ҫуркунне!
Ем-ешёл улӑх ҫеҫкере!
Хӑй ҫумӗнчи Ели-хёре 
Керим савать. Вӑйӑ тӑван 
Яш каччӑсем те яш хӗрсем 
Пурте унпа пёр чӑн тӑван:

„Вӑйя-ташша, теҫ, килӗрсем! 
Элле савмастӑр-и пире?
Элле хаваслӑ яш чӗре 
Ташлас темест-и кунӑспа?* 
„Ташла ӑста, ташла аста!“ — 
Тесе шӑратрёҫ купӑса.
Аҫта чикес-ха намӑса?
Керим тухасшӑн мар ташша!
„Ак тамаша, ак тамаша! —
Тесе калаҫҫё хёрӗсем, — 
Юрлатпӑр юрӑ, килӗрсем!
Элле савмастӑр-и пире?

Элле хаваслӑ яш чёре 
Юрлас темест-и кулӑспа?"
Хёрсем юрлаҫҫӗ пит ӑста:

„Хурӑн турта хуҫӑлчё,
Юман турта сыпӑнчӗ.
Кив самана вырӑнне 
Ҫён самана пуҫланчӗ“.
Керим пӑхать Ели ҫине,
Ели пӑхать Керим ҫине...
Хёрсем татах та такмаклаҫ, 
Юрла-юрла ҫапла калаҫ:
„Мӗн-ма килмесгӗр выляма?
Элле савмастӑр и вӑйя?
Элле пире хӗрҫум пулма 
Чёнмешкӗн килтёр-и туя? 
Чёнтерлӗ пёкё — асамат... 
Шӑнкрав ҫакас чи хигрине!
Мёнле ха сирӗн хушамат? — “ 
Тесе пуҫларӗҫ юррине.
„Керим эп!“— тет хай пӑхаттир- 
„Ели эп1“ — тет хёвел пики. 
Мухтав сире, маттур эсир!
Ниҫта та пулмё кун пекки!
Тавралӑх — ӑшӑ ҫуркунне,
Савать ҫёршывё туй кунне. 
Шӑнкӑртатаҫ валак-ҫӑлсем 
Сип-симёс улӑх варринче. 
Выляҫҫӗ хӗр ҫивёчёсем 
Чёрё ҫӑлкуҫён 'тёрринче...
Туй хавасне сиссе юрлаҫ 
Пёр ҫитмёл кайӑк — пёр суклаҫ, 
Вёрет эрех, кёрлет сӑра,
Мёнпур ял-йышё хӑнара,
Тӑвать Керимён шеп туйне. 
Мухтав телейӗн уҫҫине!.

